
Z RIĆU MJETAĆ RĚKA

a)	 ze zadkom čumpać, ze zadkom zaskakować
b)	 wudma někomu nadawać
c)	 so wupěrać

Prawa je wotmołwa a.
Mam to za rjany serbski wuraz, kotryž chcu w tutym rjedźe tež předstajić. To wšak je 
tróšku wothódnoćacy wuraz, kotryž so na jednym boku na žony poćahuje, kiž swojej 
bjedrje při běhanju na jara žónske, samo erotiske wašnje hibaja. Tola tež konje abo druhi 
skót z riću mjetaja, hdyž nadobo ze zadnim dźělom ćěła njewočakowano nabok skoča.

Připódla prajene:
Anatomisce widźane je »z-riću-mjetanje« wuběrna wěc. Štóž ma hižo zahe artrozu 
bjedrow, a je znate, zo je to we łužiskich kónčinach chětro rozšěrjene, dyrbjał swój 
zadk při běhanju wjerćeć, zo by ćišć na bolace městna pomjeńšił. 

Přikłady z rěčneho korpusa: 
Wuhotuja małe dźěćatka nanajrjeńšo a chwataja nětko spěšnje, wjesele skakajo na 
křižerjow hladać. Njemóža so na wudebjenych konjach nahladać a placaja so smějo  
z małymi ručkami, hdyž tón abo tamón kóń hłupje čini a z riću mjece.  
(Jakub Bart-Ćišinski, Zhromadźene spisy. Zwjazk 6. Proza, Budyšin 1972)
Naša ćeta z riću mjeta. (ludowy rym)


